
Cyfeirnod allweddol: Peidiwch casglu trysorau i chi’ch hunain yn y byd yma. Mae gwyfyn a rhwd yn gallu eu difetha, ac mae lladron yn gallu dod â’u dwyn (Math.6:19)
 Dros dro yn unig
· Mae’n ffaith fod pobl yn dod i’r byd heb ddim ac yn mynd allan o’r byd heb ddim. Er bod ymerawdwyr o sawl cenedl wedi credu bod rhaid iddynt gael eu claddu hefo’u holl eiddo er mwyn iddynt gael bywyd moethus yn y byd tu draw i’r bedd, gwelwn bod hyn yn nonsens wrth i’r beddau gael eu hagor ac wrth i’w cynnwys gael eu harddangos.

· Er hyn mae pobl yn casglu eiddo yn ystod eu bywydau - ceir, tai, dillad, dodrefn, arian, a phob math o bethau eraill. Nid oes dim drwg mewn bod yn berchen eiddo: rhaid cael rhywle i fyw a dillad i’w gwisgo.  Rhaid cael arian i dalu biliau a phrynu bwyd.  Rhaid cael dodrefn i wneud ein cartrefi yn gyfforddus i fyw ynddynt.

Agwedd tuag at eiddo

· Ond, ein hagwedd tuag at eiddo sy’n bwysig. Ydy’n bywydau ni yn troi o gwmpas casglu mwy a mwy o eiddo? Beth yw ein blaenoriaethau? A ydym yn fodlon rhannu ein heiddo?  A ydym yn chwennych mwy a mwy o bethau ar draul ein teuluoedd ac efallai ein hiechyd?
· Ystrydeb neu beidio, mae’n wir nad yw eiddo yn gwneud neb yn hapus na iach.  Mae nifer o esiamplau digon amlwg o bobl sydd â meddiannu lawer, yn byw bywydau gwag, anhapus oherwydd nad ydynt yn fodlon. Nid yw arian nac eiddo yn sicrhau ein hiechyd na’n dyfodol.

· Mewn hen wledydd Comiwnyddol fel yr Undeb Sofietaidd cymerwyd tir ac eiddo pobl oddi wrthynt a’u gorfodi i’w rhannu mewn communes enfawr. Methiant llwyr fu’r arbrofion cymdeithasol yma oherwydd nad oedd pobl yn fodlon gweithio heb wobr, heb deimlo perchnogaeth dros y tir na’r elw ohono. Mae eiddo felly yn bwysig i bobl, mae pobl yn teimlo pwysau i gael meddiannau ac i weithio er mwyn elw ac eiddo.

Yn y Beibl

· Lle bynnag mae dy drysor di y bydd dy galon di (Math.6:21). Mae priodasau a theuluoedd lawer wedi eu chwalu oherwydd awch pobl i gael mwy o eiddo materol. Mae defnyddio amser yn ddoeth yn bwysig: rhaid sicrhau nad yw materoliaeth yn cael blaenoriaeth.
· Mae 2 o’r Deg Gorchymyn (Ex.20:15,17) yn sôn am eiddo. Ceir rhybudd i beidio â dwyn na chwennych eiddo pobl eraill.  Felly ers dechrau amser mae eiddo wedi bod yn broblem.  Mae pobl i fod i barchu eiddo pobl eraill; mae gan bobl hawl i’w heiddo. 

· Mae chwennych eiddo pobl eraill yn arwain at broblemau mawr – yn eu mysg anfodlonrwydd a chenfigen, sy’n gallu arwain at gasineb a thrais. Rhaid rheoli’r hunan a dysgu bodloni â’r hyn sydd gennym.

· Pan oedd angen, roedd y Cristnogion cynnar yn rhannu eu heiddo, yn dal popeth yn gyffredin, er mwyn sicrhau bod pob un yn gallu bwyta a byw. Mae rhoi a rhannu yn rhinweddau Cristnogol pwysig (Luc 6:38; Math.25:35-36).







Testunau Trafod
1. Sut y gallwn sicrhau agwedd iach tuag at eiddo?

2. Mae elusennau yn dibynnu ar garedigrwydd pobl. Oes rhaid bod yn gyfoethog i roi arian i eraill?

3. Petai eich tŷ ar dân, beth fyddech chi’n achub a pham? 

Eiddo


Y Fframwaith Cristnogol

Noddwyd gan Ebeneser, Caerdydd (Cynllun Agape)

